
ЗАХИДАЛ 124

	 

	ИРАНЫ ЭРТНИЙ УЛАМЖЛАЛЫН БАТ ҮНДЭС

	 

	1933 оны нэгдүгээр сарын 20

	 

	Одоо ухаан сэтгэл нь Энэтхэгт орж ирж, Таж˗Махалд тэр нь нэвт шингэсэн орон болох Персийн талаар ярья. Персийн урлаг ялгуум сайхан уламжлалтай юм. Тэр уламжлал бүр ассирийн үеэс эхлэн хоёр мянга гаруй жил хадгалагдан иржээ. Засгийн газрууд, эзэд хаад, шашин ээлжлэн солигдож, улс орон нь харь нутгийнхны эрхшээлд ч, өөрсдийн хаадын эрхшээлд ч орж, ислам ирж олон юмыг нь хувьсган өөрчилж байсан боловч уг уламжлал хадгалагдсаар иржээ. Тэр уламжлал олон үеийн турш өөрчлөгдөн хөгжиж байсан нь мэдээж. Тийм бат тогтвортой байдаг нь персийн урлаг эх нутгийнхаа хөрс дэвсгэрээс шим тэжээл авдаг байснаар тайлбарлагдана.

	Би урьдах нэг захидалдаа Ниневи хотоор төвлөсөн Ассирийн эзэнт улсын тухай бичсэн билээ. Перс түүний бүрэлдэхүүнд орж байжээ. Барагцаалбал манай эриний тав˗зургаан зуун жилийн өмнө иранчууд (тэд бол ари нар байсан юм) Ниневийг эзлэн авч Ассирийн эзэнт улсыг мөхөөж байжээ. Дараа нь Перс˗арийчууд Инди мөрний эргээс бүр Египет хүрсэн асар том эзэнт гүрнийг байгуулж байжээ. Тэд эртний дэлхий дахиныг ноёрхож эртний грекүүдийн мэдээлснээр тэдний эздийг «их хаад» хэмээн нэрлэж байсан үе ч бий юм. Тэдгээр «их хаадын» заримыг Кир, Дарий, Ксеркс гэдэг байлаа. Дарий, Ксеркс хоёр грекийг эзлэн авах гэж оролдоод ялагдаж байсныг чи санаж байгаа байх. Тэднийг Ахеменидуудын угсааныхан гэдэг байлаа. Македоны их Александр ирж тэднийг мөхөөх хүртэл хоёр зуун хорин жил тэрхүү асар том эзэнт гүрнийг эзэгнэн байжээ.

	Ассири ба вавилоны дараа тогтсон персийн засаглал арай амсхийлгэсэн байсан байж таарна. Тэдний эрх баригчид янз бүрийн шашин хийгээд соёлын хөгжилд саад тавьдаггүй, боловсролтой, хүлээцтэй улс байжээ. Асар том тэр эзэнт гүрнийг тун сүрхий удирдан жолоодож нутгийнхаа бүх өнцөг буланг холбосон сайн зам харилцаатай байжээ. Персүүд бол хожим Энэтхэгт хүрч ирсэн энэтхэг˗арийчуудтай цусан төрлийн холбоотой юм. Тэдний шашин болох Зороастра буюу Заратуштрын шашин эртний Ведийн шашинтай ижил юм. Энэ хоёр ард түмэн гарал нэгтэй, хаана ч очлоо гэсэн цөм ари нутгаас үүсгэлтэй нь илэрхий билээ.

	Ахеменидуудын угсааны хаад их барилгачин хүмүүс байжээ. Тэд нийслэл Персополе хотдоо дээврийг тулсан олон баганат том том танхим бүхий асар том орднууд (тэд сүм дуган барьдаггүй байв) барьсан байжээ. Тийм том барилгатай байсан нь зарим тууриас ч мэдэгдэж байдаг юм. Ахеменидуудын урлаг Маурьевын (Ашуг зэрэг) үеийн энэтхэгийн урлагтай холбоотой, түүнд нөлөөлсөн байсан нь магад.

	Македоны Александр «Их хаан» Дарийд цохилт өгч, Ахемединуудын угсааг эцэс болгожээ. Тэгээд түр зуур Селевка (Александрын нэг цэргийн жанжин) хийгээд түүнийг залгамжлагчдын захирсан грекийн хаанчлал тогтож байгаад дараа нь бүр удаан хугацаанд холимог гадаадын эрхтний захиргаанд байсан эллиний нөлөөнд орж байжээ. Тэдний үеийнхэн болох Энэтхэгийн хил орчмын нутгаар оршин суудаг байсан кушанууд (тэдний нутаг өмнө зүг Бенарес, умардад Дундад Ази хүртэл үргэлжилж байжээ) мөн л эллиний нөлөөнд байв. Тийм учраас Энэтхэгээс өрнөд нутаг хүртэл Ази дахин нийтээрээ Александраас хойш манай эриний гурав дахь зуун хүртэл таван зуун жилийн турш грекийн нөлөөнд байжээ. Тэр нөлөө нь гол төлөв урлагт туссан байлаа. Тэр нөлөө урьдын байсан Персийн зороастра шашинд нөлөөлөөгүй юм.

	Манай эриний гурав дахь зууны үед Перст үндэсний сэргэлт болж, шинэ угсааны хаад засгийн эрх барих болжээ. Тэр бол өөрсдийгөө эртний ахеменидуудын хааныг залгамжлагч хэмээн тунхаглаж байсан түрэмгий үндсэрхэх үзэлт Сасанидын угсааныхан байлаа. Тэдний тэр түрэмгий үндсэрхэх үзэл нь мөн л бусдын нэгэн адил явцуу, догшин шинжтэй байжээ. Перс орон Ромын эзэнт гүрэн, хожим нь Константинополь дахь Византийн эзэнт улс ба өрнө талаараа дорнодоос довтлон ирсэн түрэгийн аймгуудын хооронд хавчигдан байсан учраас тийм үзэлтэй болсон нь аргагүй байжээ.

	Хэдий тийм ч гэсэн тэд исламын ирэх хүртэл дөрвөн зуу гаруй жил оршин тогтнож байжээ. Зороастрын шашны бөө нар Сасанидын үед бүгдээс давамгайлж төрийн ажилд хяналт тавьж, ямар ч сөрөг хүч байхыг хүлцэн тэвчдэггүй байжээ. Авеста гэдэг ариун судраа тэд чухамхүү энэ үед л бичиж дуусгасан байх ёстой.

	Тэр бол кушаны болон буддын үеэс хойш мөн л үндэсний үзэл сэргэн мандаж, Энэтхэг дэх Гуптүүдийн эзэнт улс цэцэглэн хөгжиж байсан үе байлаа. Тэр бол урлаг, утга зохиол сэргэн мандсан үе бөгөөд чухамхүү тэр үед, жишээлбэл Калидаса мэтийн ном зохиолоо самгарди хэлээр бичдэг хэд хэдэн том зохиолчид амьдран байжээ. Сасанидын Перс ба Гуптүүдийн үеийн Энэтхэгийн урлаг хоорондоо шууд холбоотой байсныг харуулсан баримт олон байдаг. Сасанидын үеийн зураг, уран баримлаас хадгалагдан үлдсэн зүйл тун бага бөгөөд үлдсэн нэг нь үнэхээр тод томруун, ялангуяа амьтныг дүрсэлсэн зураг нь Ажантад байдаг ханын дэлгэмэл зурагтай тун төстэй байдаг юм. Урлагт нөлөөлсөн сасанидын нөлөө Хятадын хил хийгээд их Говь хүртэл түгэн дэлгэрсэн байлаа.

	Сасанидууд удтал ноёрхсоныхоо эцэст бууран доройтож, Перс ч хүнд байдалд орсон байжээ. Византийн эзэнт гүрэнтэй удтал байлдсаны дараа хоёр орон хоёул хүч сульджээ. Шинэ үзэл санаандаа үнэн голоос итгэсэн арабын арми Персийг төвөггүй эзлэн авч чадах байжээ. Бошгот мэргэн Мухаммедын нас барснаас хойш арван жилийн дараа, долоодугаар  зууны дунд үеэр Перс орон халифын (Омарын) мэдэлд оржээ. Арабын арми Дундад Ази, Умард Африкаар давшин явахдаа шинэ шашин төдийгүй, цэцэглэн хөгжиж буй шинэ залуу соёл иргэншлийг түгээн байжээ. Сири, Месопотам, Египет цөм арабын соёлын нөлөөнд оржээ. Араб хэл тэдний төрөлх хэл мэт болж, тэд бас арьсны ялгааны хувьд ч ууссан байлаа. Багдад, Дамаск Каир хотууд арабын соёлын том төвүүд болж, шинэ соёл иргэншлийн хүчит түлхцийн ачаар тэнд олон сайхан барилга сүндэрлэн босож байжээ. Эдүгээ эдгээр орон цөм тусгаар орших боловч нэгдэж нийлэхийг хүссэн арабын орнууд юм.

	Перс мөн арабуудад эзлэгдсэн боловч арабууд Сири буюу Египетийн ард түмнийг уусгасан шигээр Персийн ард түмнийг уусгаж, шингээж чадаагүй билээ. Эртний аричуудаас гаралтай Иран арьстан семитүүдэд хамаарагдах арабуудаас тусдаа байж чаджээ. Перс хэл мөн л ари хэлний бүлэгт багтдаг. Тийм учраас иран арьстан биеэ даасан байдалтай үлдэж, хэл нь хөгжсөөр байжээ. Ислам түргэн дэлгэрч зороастри шашныг шахан зайлуулсан бөгөөд зороастри сүүлдээ Энэтхэгт ирсэн байна. Ислам шашны талаар ч гэсэн персүүд өөрийн сонгосон замаар явжээ. Тэгээд ислам дотроо хагаран хоёр урсгал, хоёр бүлэг болон хуваагдаж нэг нь шийт, нөгөө нь суннитүүд болжээ. Перс одоо хүртэл ихэвчлэн шийт шашинтан болон үлдсэн байхад лалын бусад оронд суннит шашин голлох болсон ажээ.

	Гэвч Перс хэдийгээр уусаагүй боловч арабын соёл иргэншил түүнд асар хүчтэй нөлөөлж, ислам Энэтхэгт нөлөөлсний нэгэн адил түүний урлагийн хөгжилд шинэ түлхэц өгчээ. Бас арабын соёл, урлагт ч персийн нөлөө туссан байжээ. Персийн тансаг эдлэл цөл говийн үр садын амьдрал ахуйд нэвтрэн орж, арабын халифын ордон аливаа бусад эзэн хаадын ордсын нэгэн адил тансаг сайхан эд агуурсаар бялхан байжээ. Эзэнт гүрний нийслэл Багдад дэлхийн хамгийн сайхан хотын нэг болсон байлаа. Түүнээс умардад Тигр мөрний хөвөөн дэх Самарт халифууд өөрсдөдөө зориулан асар том сүм ба ордон бариулсан байсны туурь одоо хүртэл байдаг билээ. Сүм нь асар том тасалгаатай, ордон нь усан оргилууртай байжээ. Ордон нь хааш хаашаа километр урт тэгш өнцөгт дөрвөлжин хэлбэртэй байжээ.

	Есдүгээр зууны үед Багдадын эзэнт гүрэн мөхөж. хэд хэдэн улс болон задарчээ. Перс биеэ даасан байдалтай боловч яв явсаар дорно зүгээс ирсэн түрэг аймгууд Персийг эзлэн авч, бас ёсны төдий халиф цолоо хэрэглэсээр байсан Багдадын хаадыг эрх мэдэлдээ оруулжээ. Арван нэгдүгээр зууны эхээр Махмуд Газневи гарч ирж, Энэтхэгт довтлон халифт аюул занал учруулан өөрийн эзэнт гүрнийг байгуулж байсан боловч удаж чадаагүй бөгөөд түрэгийн өөр нэг аймаг болох сельжукүүд түүнийг мөхөөжээ. Сельжукүүд удтал загалмайтны эсрэг сөрөн зогсож амжилттай тэмцэж байсан ба түүний эзэнт гүрэн зуун тавин жил оршин тогтножээ. Арван хоёрдугаар зууны эцсээр түрэгийн бас нэг аймаг гарч ирж сельжукүүдийг Пөрсээс хөөн зайлуулаад Хорезмын буюу Хивиний хаант улсыг байгуулж байжээ. Гэвч тэр улс удаан тогтож чадаагүй юм. Яагаад гэвэл Чингис хаан хорезмын хаанд элч төлөөлөгчөө доромжлуулсанд уурсан хилэгнэж монгол цэргээ дагуулан ирж улс орон, ард түмний нь цөлбөн, хүйс тэмтэрчээ.

	Олон янзын өөрчлөлт болж, олон эзэнт улс тогтож байсан тухай би энэ зүйлд товч өгүүлсэн тул чамд төөрөгдөх зүйл багагүй гарсан байж таарна. Би чиний толгойг эргүүлэх гэж тэр олон хаад, улс аймгууд гарч ирж, унаж байсан тухай өгүүлсэн хэрэг биш шүү, харин тийм явдлууд болж байсан хэр нь Персийн урлаг ба амьдралд уламжлал нь хадгалагдсаар байсан юм гэдгийг л хэлэх гэсэн юм. Дорно зүгээс дараа дараалан ирсэн түрэг аймгууд Бухараас Ирак хүртэл ноёрхон байсан перс˗арабын холимог соёлыг эрхшээлдээ оруулж байжээ. Персээс цааш Бага Ази хүрсэн тэдгээр түрэг аймгууд өөрсдийн зан үйл, ёс заншлыг арабын соёлд уусгалгүй хадгалан байж чаджээ. Тэд Бага Азийг бараг л өөрийн Түрэг маягт оруулж чадсан байжээ. Гэвч Перс хийгээд түүнтэй залгаа орших орнуудад эртний ираны соёлын нөлөө хүчтэй болж, тэд түүнийг хүлээн авч өөрсдийн байдалд тохируулж чаджээ. Персийн урлаг, утга зохиол түрэгийн янз бүрийн аймгуудын эрхшээл дор мөн цэцэглэн хөгжсөөр байжээ. Би султан Махмуд Газневийн үед амьдран байсан персийн яруу найрагч Фирдоусын тухай чамд бичсэн шиг санагдана. Тэр Махмудын хүсэлтээр персийн үндэсний агуу их туульс болох «Шахнамийг» бичжээ. Тэр номд гардаг үйл явдал лалаас өмнөх үед хамаарагдах бөгөөд түүний гол баатар нь Рустам байлаа. Энэ нь персийн урлаг, утга зохиол эрт дээр үеийн үндэсний уламжлалтайгаа хэчнээн нягт холбоотойг бидэнд харуулж байгаа юм. Персийн ихэнх зураг хийгээд гайхамшигт сайхан бичил зургууд «Шахнамед» гардаг зүйлээс сэдэвлэн авсан байдаг.

	Фирдоуси 932˗оос 1021 он хүртэлх мянган жилийн заагт амьдарч байжээ. Түүний дараахан персийн утга зохиолд нэрд гарсан шигээ английн утга зохиолд ч ихэд нэрд гарсан Омар Хайям гарч ирсэн бөгөөд тэр бол Персийн Нишапурт сууж байсан одон орон судлаач, яруу найрагч хүн байжээ. Омарын дараа персийн нэрт яруу найрагчдын нэг болох Шираз нутгийн хүндэт хүн Саади залгамжлан гарч иржээ.Түүний туурвисан «Голестан»  ба «Бустаныг» олон үеийн турш энэтхэгийн сургуулийн сурагчид цээжлэн уншиж иржээ.

	Би хэдхэн нэрт хүмүүсийн нэрийг л энд дурдлаа. Цөмийнх нь нэрийг тоочих ч шаардлагагүй юм. Тэгэхдээ чухамхүү тэр зууны үед персийн урлаг утга зохиол Персээс Дундад Азийн Трансоксани хүртэл ямар их яруу цацрах гэрэл болон дэлгэрч байсныг л чамд мэдүүлэхийг хичээсэн юм. Бухара хийгээд Трансоксани дахь Балх зэрэг том хотууд урлаг, утга зохиол өрнөн дэлгэрч байсан төвүүд болох персийн хотуудтай өрсөлдөн байжээ. Аравдугаар зууны эцсээр Бухарад арабын (араб хэлтний) хамгийн нэрд гарсан гүн ухаантан Ибн Сина буюу Авиценна төрсөн ажээ. Түүнээс хоёр зуун жилийн дараа Балхад Персийн бас нэг их яруу найрагч Джалал˗ад˗дин Руми төржээ. Түүнийг их зөнч гэж үздэг бөгөөд тэр бээр уран хошныг үзүүлэгч ба дарчингуудын ордыг байгуулсан ажээ.

	Тийнхүү дайн дажин, зөрчил хямралдаан, улс төрийн өөрчлөлт болж байсан ч гэсэн перс˗арабын урлаг, соёл уламжлалаа амьдруулан хадгалсаар ирсэн бөгөөд утга зохиол, уран зураг, уран барилгын олон сайхан шилдэг дээжсийг бүтээн туурвижээ. Дараа нь гамшигт үе иржээ. Арван гуравдугаар зууны үед (1220 оны орчим) Чингис хаан ирж, Хорезм ба Ираныг цөлбөн хоосолж түүнээс хэдэн жилийн дараа Хулагу Багдадыг эвдлэн сүйтгэж, олон үеийн турш бүтээсэн өндөр соёлын тэр төвийг устгасан юм. Би урдах зарим захидалдаа монголчууд Дундад Азийг хэрхэн бараг цөл нутаг болгон хувиргаж, том хотуудыг бараг хүн амьдарч байсан гэх ул мөргүй болтол нь үгүй хийж байсан тухай бичсэн билээ. Дундад Азид учирсан тэр гай зовлонг хэзээ ч бүрэн нөхөж чадаагүй боловч бас нэлээд хэмжээгээр нөхөж чадсан нь яамай хэрэг байв. Чингис хааны нас барсны дараа түүний асар том эзэнт гүрэн хэсэглэн хуваагдсаныг чи магад санаж байгаа биз. Перс хийгээд түүнийг тойрсон орнууд Хулагуд ногдсон бөгөөд Хулагу эвдлэн сүйтгэх ажилд хуруу дүрэлцсэн хэдий боловч хүлцэл тэвчээр сайтай, энх амгаланг эрхэмлэгч эзэн болон хувирсан байна. Тэрээр Бага хаадын угсааны хаанчлалыг тогтоосон юм.Тэдгээр Бага хаад нэг үе хуучин монголын эзэн тэнгэрийг тахисан хэвээр байсан боловч хожим нь лалын шашин шүтэх болжээ. Тэд лалын шашинд орохоос өмнө ч, хойно нь ч бусад шашинд ихээхэн хүлцэнгүй ханддаг байв. Тэдний удмынхан болох Хятадад байсан Их хаан хийгээд түүний төрлийнхөн буддын шашинтан байсан боловч Бага хааныхантай нягт харилцаа холбоотой байдаг байжээ. Тэр ч байтугай тэд алс холын Хятад орон руу бэр гуйж очиж байжээ.

	Перс ба Хятадад байсан монголчуудын тэр хоёр удмынхан хоорондоо тийм харилцаа холбоотой байсан нь урлагт ихээхэн хэрэг болсон юм. Хятадын нөлөө Перст нэвтрэн орж, уран зургийн бүтээлүүдэд араб, перс, хятадын нөлөө хачин гайхалтай нийлэн хосолсон байдаг байжээ. Гамшигт явдалд өртөн байсан ч гэсэн тэнд мөн л персийн нөлөө зонхилсон хэвээр байжээ. Арван дөрөвдүгээр зууны дунд үед Перст Хафиза гэгч бас нэг их яруу найрагч төрсөн бөгөөд тэр Энэтхэгт хүртэл ихэд нэрд гарчээ.

	Монголын Бага хаад удаан тогтнож чадаагүй юм. Тэдний сүүлчийн үлдэгдлийг Трансоксани дахь Самаркандаас ирсэн өөр нэг том байлдан дагуулагч Төмөр устгажээ. Хачин аймшигтай хэрцгий явдал үйлдэж байсан тэр хүний тухай би чамд бичиж байсан, тэр бол урлагийг ивээн тэтгэгч ба эрдэмтэн хүн гэж тооцогдож байлаа. Түүний урлагт дуртай болсон нь бодвол гол нь өөрийн нийслэл Самарканд хотыг гоёж чимэхийн тулд Дели, Шираз, Багдад, Дамаск зэрэг их хотуудыг тонон дээрэмдэж байснаас болсон биз. Тэр бүхний дотроос Самарканд дахь хамгийн сэтгэл хөдөлгөм гайхамшигтай барилга бол Төмөр хааны бунхан Гур˗Эмир билээ. Тэр бурхны яруу зохист дүр төрхөд түүний эзэрхэн захирагч, оюун санааны нугаршгүй их хүчин чадлыг их л илтгэн харуулсан байдаг ажгуу.

	Төмөрийн нас барсны дараа түүний байлдан дагуулсан асар их нутаг дэвсгэр унан доройтож, түүнийг залгамжилсан хүнд харьцангуй бага нутаг ногдож байсны дотор Трансоксани ба Перс орж байлаа. Төмөрлин хэмээн нэрлэгдэж байсан тэр хүн арван тавдугаар зууны турш бүхэл зуун жил Иран, Бухара, Гератыг захиран байсан боловч хэрцгий догшин тэр байлдан дагуулагчийн удмынхан урлагийг өгөөмөр сайн санааны үүднээс хандаж, хөхүүлэн дэмждэг байсан нь сайшаалтай хэрэг юм. Тэдний дотроос хамгийн нэрд гарсан нь Төмөрийн хүү Шахрух байлаа. Тэр бээр Гератад нийслэлээ байгуулж, гайхамшигтай сайхан номын сантай байсан нь олон үеийн турш боловсролтой хүмүүсийн ажиллах төв болж байжээ.

	Төмөрийнхний захиран байсан тэр зууныг «төмрийн сэргэлтийн» үе гэдэг байв. Тэр үед персийн утга зохиол дэлгэрэн хөгжиж, олон сайхан хөрөг зураг бүтээгджээ. Уран сайхны бүтээлийн гол сургууль нь их зураач Бехзад байжээ. Төмөрийнхний үед персийн уран зохиолоос гадна бас түрэгийн уран зохиол хөгжин байсан нь тэмдэглэлтэй юм. Тэр үе бол Италийн Сэргэн мандалтын үетэй зэрэгцэн байсныг чамд бас сануулъя.

	Төмөрлингийнхөн бол түрэгүүд байсан бөгөөд тэд голчлон персийн соёлын нөлөөнд байлаа. Түрэг ба монголчуудын захиргаанд байсан Ираны соёл байлдан дагуулагчдаа эрхшээлдээ оруулсан байлаа. Түүний хамт Перс улс төрийн эрх чөлөөнийхөө төлөө тэмцэж байсан учир Төмөрлингийнхөн улам бүр дорно зүг шахагдан Трансоксаниас цааших түүний эзэмшил нутаг улам багасах болжээ. Арван зургаадугаар зууны эхээр ираны үндсэрхэх үзэл ялж, Төмөрлин персээс бүрмөсөн хөөгджээ. Орон нутгийн Сефевийн угсааныхан буюу Сефевидүүд персийн хаан болжээ. Тэдний угсааныхны хоёр дахь шах Тахмасп I Шер˗ханаас зугтсан Хумаюунд орогнох байр олгож байжээ.

	Сефевидүүдийн засаглалын үед 1502˗оос 1722 он хүртэл хоёр зуун хорин жил үргэлжилжээ. Түүнийг персийн урлагийн «алтан үе» гэдэг. Нийслэл Исфаханд олон үзэсгэлэнт сайхан барилгатай, урлагийнх нь төвлөрсөн газар болж, ялангуяа уран зургаар ихэд алдартай байжээ. 1587˗оос 1629 он хүртэл амьдран байсан Шах Аббас тэр улсын хамгийн нэрд гарсан хаан нь байж түүнийг Персийн алдартай хаадын нэг гэж үздэг билээ. Түүнд нэг талаас узбекүүд, нөгөө талаас түрэгийн османууд шахалт үзүүлэн байсан боловч тэр аль алиныг нь хөөн зайлуулж, хүчирхэг улс байгуулж чаджээ. Тэр бээр өрнөдийн болон алс хол орших бусад улсуудтай харилцаа тогтоож, нийслэл хотоо тансаг сайхан болгох гэж их анхаарч байжээ. Шах Аббасын үед байгуулсан Исфаханын зураг төслийг «Төв ихэмсэг ба яруу сайхны сонгодог дээж» хэмээн нэрлэж байжээ. Барьж байгуулсан барилгууд нь үзэсгэлэн төгс бөгөөд сайхан гоёл чимэглэлтэй байсан төдийгүй барих газрын нь сайн сонгон олсон учраас ерөнхий үзэмжийг улам ч сайхан болгожээ. Тэр үед Перст ирж байсан европын жуулчид бахдан өгүүлсэн олон дурсамж тэмдэглэлийг үлдээсэн байдаг. Персийн урлагийн тэрхүү «алтан үед» уран барилга, утга зохиол, ханын дэлгэмэл болон бичил зургийн уран бүтээл, үзэмжит сайхан хивс нэхэх урлал нарийн хийцтэй шаазан ваар ба шигтгэмэл эдлэл маш их хөгжсөн байжээ. Ханын дэлгэмэл ба бичил зургийн зарим бүтээл нь үнэхээр гайхам билээ. Урлаг бол үндэсний хил заагаар хязгаарлагддаггүй, ер нь тэгэх ч ёсгүй юм. Тиймээс арван зургаа ба арван долоодугаар  зууны үеийн персийн урлагийг олон янзын нөлөө баяжуулж өгсөн нь магад. Лав л италийн нөлөө туссан нь маргаангүй гэж ярилцдаг. Тэгэхдээ л тэр бүхний цаана хоёр мянган жилийн турш хадгалагдсаар ирсэн эртний ираны урлагийн уламжлал тулгуур болон байжээ. Ираны соёлын хүрээ Персээр хязгаарлагдаагүй юм. Тэр нь өрнөдөд Түрэгээс эхлээд Дорнодод Энэтхэг хүртэл асар уудам газар түгэн дэлгэрч байжээ. Европ нийтээрээ франц хэл хэрэглэдэг байсны нэгэн адил Энэтхэг дэх монголын ордны болон ер нь нийт Өрнөд Азийн соёлын хэл нь перс хэл байлаа. Персийн урлагийн эртний оюун санааны мөнхийн бэлэг тэмдэг бол Агра дахь Таж˗Махал мөн. Тэр урлаг оттоманы уран барилгад ч нөлөөлж, бүр алс өрнөдөд, Константинопольд байдаг алдарт том барилгуудад персийн нөлөө туссан нь харагддаг.

	Перст Сефевидүүдийн ноёрхож байсан үе бол Энэтхэгт Их Моголын ноёрхон байсан үетэй ойролцоогоор таарч байлаа. Энэтхэгт анх удаа Моголоос хаан суусан Бабур бол Самаркандын төмөрлөгийнхний хун тайж нарын нэг байлаа.Персүүдийг хүчээ хуримтлуулж эхэлмэгц тэд Төмөрлөгийнхнийг хөөн зайлуулсан учир тэдний эзэмшилд зөвхөн Трансоксаний хагас хийгээд Афганистан л үлджээ. Бабур арван хоёр настайгаасаа эхлэн тэдгээр жижиг улсын эсрэг тэмцэх болжээ. Тэрээр амжилт олж, Кабулын эзэн болсныхоо дараа Энэтхэгт орж иржээ. Төмөрлингийн үед өндөр соёлтой байсныг Бабурын үлдээсэн тэмдэглэлээс мэдэж болох бөгөөд тэр тухай би урьд бичсэн нэг захидалдаа иш татан өгүүлсэн билээ. Сефевидүүдийн хамгийн нэрд гарсан хаан Шах Аббас бол Акбар ба Джахангирын үеийн хүн байлаа. Тэр үеийн турш энэ хоёр орон хоорондоо нягт харилцаа холбоотой байсан байж таарна. Афганистан Моголын эзэнт гүрний бүрэлдэхүүнд орж байсан болохоор тэр хоёр улс хил залгаа оршин авай.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	149. Дайны явц

